
Казанда фермер, шәхси хуҗалык һәм кулланучылар кооперативларының 15 корылтаенда республикада азык-төлек куркынычсызлыгы булдыру максатында читтән кертелүче продукцияне үзебезнеке белән алыштыру, авыл хуҗалыгы икътисады үсеше мәсьәләләре каралды. 
Ел саен көтеп алына торган әлеге форумның үзенә күрә традицияләре дә бар инде. Башка еллардагы кебек үк республика фермерлары, шәхси хуҗалыклар һәм кулланучылар кооперативлары Ассоциациясе рәисе Камияр Байтимеров ирешелгән уңышларны санап үтү белән беррәттән урыннарда авыл хуҗалыгы продукциясе җитештерүчеләргә һаман да күп төрле киртәләр куелуы, аерым алганда, җир һәм милекне хосусыйлаштырудагы каршылыклар турында әйтәчәк. Тукай районы фермерлары лидеры Минталип Миңнеханов гадәтенчә чәчрәп чыгып хакимиятне тәнкыйтьләячәк. Башка чыгыш ясаучылар да утка керосинны өстәп торачак. Соңыннан исә, гадәттәгечә, республика җитәкчелеге корылтайда күтәрелгән барлык проблемаларны контрольгә алып, һәркайсы буенча конкрет чаралар күреләчәгенә ышандырачак.
Булса соң? Корылтайның үз традицияләре, елдан-ел кабатлана торучы проблемалары булуыннан ни зыян, диярләр. Хикмәт тә шунда шул. Корылтайда күтәрелгән күп кенә проблемалар шактый вакытлар хәл ителмичә ята да, аннары яз көне боз кузгалгандай, кинәт калкып чыгарга сәләтле. Кызганыч, быелгы корылтайда чыгыш ясаучылар күтәргән проблемаларның да байтагын корылтайны көтмичә генә, урыннарда хәл итәргә дә мөмкин булыр иде. 
Кемнең кай җире авырта...
Камияр Байтимеров чыгышында ассызыкланганча, 2014 елда республикада терлекнең баш санын арттырган фермер хуҗалыкларының саны 65кә арткан. Күпме бу, әзме? Россиянең кайбер регионнары өчен чыннан да сөенечтән кул чабарлык. Әмма 43 авыл хуҗалыгы районы, 3 миллион гектарга якын сөрү җире булган Татарстан өчен күкрәк сугып горурланырлык түгел. Дөрес, арада чит ил продукциясен алыштырырлык зур проектлар булуы куандыра. Әйтик, Минзәлә районында тәүлегенә 30 баш эре терлекне суеп, эшкәртү мөмкинлеге булган цех сафка баскан. Мөслим районы фермерлары кошчылык буенча кооператив оештырып, күпләп продукция җитештерү юлын тапкан.  
Узган ел фермер һәм шәхси хуҗалыкларда үстерелгән 100 меңнән артык каз һәм башка күп төрле кош-кортны эшкәртүдә дә әлеге кооператив ярдәм иткән. Киләсе елга Мөслим фермерларының планнары тагын да зуррак. Киләсе елда шундый эшкәртү цехлары Апас, Яңа Чишмә, Югары Ослан, Тәтеш һәм башка кайбер районнарда төзеләчәк, ди Камияр Байтимеров. Яңалык буларак, шунысы да сөенечле: якын араларда фермерлар инвесторлар ярдәме белән җиләк-җимеш эшкәртү һәм бал төргәкләү эшенә алынмакчы. 
Фермерлар лидеры үз чыгышында җир мәсьәләсен әйләнеп узса, традициягә хилафлык килгән булыр иде. Чыннан да, кайбер фермерларның озак вакытлар дәвамында үзләре эшкәртә торган җирне хосусыйлаштыра алмавы гадәти хәл генә түгел. Бигрәк тә республикада 78 мең гектардан артык сөрү җиренең озак еллар дәвамында эшкәртелми, чәчелми торган бер вакытында. Югыйсә мәсьәләне тиз арада хәл итәргә була икән. Моның өчен бары тик һәр районда эшкәрелми торган җирнең исәбен алып, аны фермерларга бирү генә кирәк, ди К.Байтимеров. Тик әлеге дә баягы әйтергә генә җиңел шул. 
Мәсьәләне хәл итәргә тотынсаң, карурманга кергән сыман, барган саен кыенгарак туры килә. Хикмәт законнарда гына да түгел. Әлегәчә җирне хосусыйлаштыру өчен, кем әйтмешли, бер пот тоз ашарга туры килгәләде. Бүген дә фермерга җир бирү, бигрәк тә аны хосусыйлаштыру мәсьәләсе җиңел генә хәл ителә торган түгел иде. Моннан соң ничек булуын, киләчәк күрсәтер, шәт.
Сез – чын фермерлар
Фермерлар корылтаенда яңгыраган күңелле хәбәрләрнең тагын берсе: узган ел республикада бер генә фермер хуҗалыгы да банкротлыкка чыкмаган. Югыйсә шактый четерекле, авыр заманда эш алып баралар бит. Түбән Кама районы “Якташлар” крестьян-фермер хуҗалыгы җитәкчесе Владимир Аппаков әйтүенчә, быел 1 гектар мәйданда яшелчә үстерү өчен чыгымнар берничә тапкыр арткан: элек 15-20 мең сум кирәк булса, хәзер 60 мең сум да җитмәскә мөмкин икән. Әле бит аны сатасы да бар.
Биектау районы фермеры Рафил Гыйльметдинов 10 елдан артык инде үзе эшкәрткән җирне хосусыйлаштыра алмый интегә. Судтан судка йөреп, узган ел 1,5 гектарына рөхсәт тә биргәннәр. Әмма шатлыгы озакка бармаган. Озакламый кире алганнар. 
Лаеш районында үрдәк үстерү эшенә алынган Фәрит Хәйретдинов озак еллар эшмәкәр булуы нәтиҗәсендә шактый гына акча да туплап өлгерә. Әйтүе буенча, дистәләрчә миллион сумны банкка салып, процент исәбенә дә менә дигән итеп яши алган булыр иде. Тик көннәрнең бер көнендә намазлыкка басып, дин кушканча яши башлаган эшмәкәргә мондый гамәл һич кенә дә фараз булмас иде. Барлык булган акчасына Лаеш районында инде ташландык хәлгә килеп баручы буш ферма биналарын сатып ала ул. Авыл кешеләренә эш тә бирә, хезмәт хакын да кызганмый. Хәзер инде фермаларда дөнья күләмендә иң яңа җиһаз, иң яңа технологияләр. Берничә тапкыр хаҗ кылган эшмәкәр кодрәтеннән килсә, бөтен тирә-күрше авылларны эшле итмәкче. Моны ничек итеп тормышка ашыру юлын да яхшы белә. 
Теләгәннәргә килешү нигезендә үрдәк бәпкәләрен алдан түләмичә дә биреп җибәрә. Ашатырга азык белән дә булышырга әзерләр. Бары тик эшләсеннәр генә. Шушы юл белән кыска гына вакыт эчендә шактый гына акча эшләп алучылар да бар. Әмма әлегә Лаеш фермерыннан үрдәк бәпкәләрен Татарстан авыллары түгел, ә чит өлкәләр күбрәк сатып ала икән. 
Биектау районы фермеры Габделәхмәт Котдусов озак еллар инде агротуризм белән шөгыльләнә. Кыенлыклар аларны да урап үтмәгән. Әмма иренми эшләгәннәргә Ходай бирә: узган елны фермер 1 миллион сум табыш белән тәмамлаган. Корылтайда чыгыш ясаган Татарстан Республикасы Премьер-министры урынбасары – авыл хуҗалыгы һәм азык-төлек министры Марат Әхмәтов андыйлар турында: “1990 елларда тәвәккәлләп үз эшен башлаган фермерларга соклана идем. Бүген исә сез – чын фермерлар дип ышанып әйтәм”, – диде.

